
維，端居靜坐，趺坐凝神，空彼眾有，如無此身，如無此心，浩渺，如虛空際，神閒氣靜，息機於密，則有妙境，從坐而開。是諸玉清，一切勝概，星羅碁同棋布，森然具現。而此元始，應化化身，端拱伭寂，坐法座中，現諸法象，與吾神接。蓋此元始，一理撰結，萬氣歸根，至真無妄，為無妄者，乃見其神。微乎微乎！非虛非實，若有若無，無耳口鼻，無聲色味，無意想識，乃契厥微，乃獲睹之，自伭教息，無與言者。我今指示，玉清妙道，學道之士，克體淵源，屏絕思議，默伭靜悟，心不著物，以無無意，解祕密因，參同妙契，於子午時，調息氣機，萬神攝伏，外內太素，攝諸法象，咸歸無有，入黍米珠，觀諸天地，現一切法，日月星辰，山河嶽瀆，萬品億類，大千世界，一切形聲，色相體質，無不具足。外相清好，觀者各以其意得之，出入極外，立乎天根，見諸天地，如一脫粟，是諸色相，各於微塵，剎中現之，無所不有，而實無有，是此伭微，曾何擬議。至哉微乎，誰造其極？我聞元始，為闡此妙，極於無為。觀空非空，空無所空；視有非有，有則俱有。惟空不空，而實空空；惟有不有，而實有有。有乎空乎，空乎有乎。空中之有，有不為有；有中之空，空不為空。空其所有，有其所空，是為真伭，伭而又伭。寓諸天中，為天地根；寓居人中，為人身祖。修性修命，修道之士，修此祖根，祖根完具，萬氣俱凝，氣歸於命，命統乎性，性也氣也，命也道也，伭也真也，祖也根也，是為元始，玉清妙道。夫此妙道，傳於元始，元始下傳，歸本伭要，此伭要機，藏於玉清，清微宮中，紫霞錦囊，非真真人，夙器深重，道根清淨，未可與聞。迺者至人，法號靈寶，憫茲下土，未獲聞此至伭妙道，累劫經生，無由脫解，至於終極，輾轉輪迴。爰現法身，在香林苑，闡演靈章，金科玉律，運化乾坤，拔度天人，利濟群品，拯救幽魂，是諸妙法，廣佈閻浮，流傳濁界，依法持修，超證妙果，遵律

